
KORXONALARNING 
INVESTITSIYA FAOLLIGINI 
TA’MINLASHDA SOLIQ 
RAG‘BATLARINING 
SAMARADORLIGINI OSHIRISH
Ilyasova Barno Axmadovna
TMI o‘qituvchisi, mustaqil tadqiqotchi

Annotatsiya: Maqolada korxonalarning investitsiya faolligini ta’minlashda soliq rag‘batlari samaradorligi oshirish borasi-
dagi muammolar hamda xo‘jalik subyektlarining investitsion va tadbirkorlik faoliyatiga soliq imtiyozlarining samaradorligi 
va natijadorligini oshirish yuzasidan takliflar ishlab chiqilgan.

Kalit so‘zlar: korxona, investitsiya, soliq imtiyozlari, investitsion faoliyat, ishlab chiqarishni modernizatsiya qilish, soliq yuki, 
soliq mexanizmi, foyda solig‘i, investitsion faollik.

Abstract: In the article, the problems of increasing the effectiveness of tax incentives in ensuring the investment activity 
of enterprises, as well as proposals for increasing the efficiency and effectiveness of tax incentives for investment and 
business activities of economic entities have been developed.

Key words: enterprise, investment, tax benefits, investment activity, production modernization, tax burden, tax mecha-
nism, profit tax, investment activity.

Аннотация: В статье разработаны проблемы повышения эффективности налогового стимулирования в обеспе-
чении инвестиционной деятельности предприятий, а также предложения по повышению эффективности и резуль-
тативности налогового стимулирования инвестиционной и предпринимательской деятельности субъектов хозяй-
ствования.

Ключевые слова: предприятие, инвестиции, налоговые льготы, инвестиционная деятельность, модернизация 
производства, налоговое бремя, налоговый механизм, налог на прибыль, инвестиционная деятельность.

K I R I S H
Mamlakatning ishlab chiqarish salohiyatini oshirish, budjet daromadlari bazasini shakllantirish iqti-

sodiyotning real sektoridagi investitsiya faolligiga bog‘liqdir. O‘zbekiston Respublikasini rivojlantirishning 
2017–2021-yillarga mo‘ljallangan harakatlar strategiyasidagi iqtisodiyotni rivojlantirish va liberallashtirish nomli 
uchinchi ustuvor yo‘nalishida soliq yukini kamaytirish va soliqqa tortish tizimini soddalashtirish siyosatini davom 
ettirish, soliq ma’muriyatchiligini takomillashtirish va tegishli rag‘batlantiruvchi choralarni kengaytirish, shu bilan 
birga, tarkibiy o‘zgartirishlarni chuqurlashtirish, milliy iqtisodiyotning yetakchi tarmoqlarini modernizatsiya va 
diversifikatsiya qilish hisobiga uning raqobatbardoshligini oshirish belgilab berildi [1]. O‘zbekiston Respublikasi 
Prezidentining 2022-yil 28-yanvardagi PF-60-sonli Farmoni bilan O‘zbekistonda investitsiya muhitini yanada 
yaxshilash va uning jozibadorligini oshirish, kelgusi besh yilda 120 milliard AQSH dollari, jumladan 70 milliard 
AQSH dollari xorijiy investitsiyalarni jalb etish choralarini ko‘rish, investitsiyalardan samarali foydalanish hamda 
eksport hajmlarini oshirish bo‘yicha, “pastdan-yuqoriga” tamoyili asosida, yangi tizimni yo‘lga qo‘yish, 2026-yil-
gacha xorijiy va mahalliy investitsiyalarni jalb etish strategiyasini amalga oshirish hamda davlat-xususiy sheriklik 
asosida energetika, transport, sog‘liqni saqlash, ta’lim, ekologiya, kommunal xizmatlar, suv xo‘jaligi va boshqa 
sohalarga 14 milliard AQSH dollariga teng investitsiya jalb etish choralarini ko‘rish [2] belgilab olindi. Korxo-
nalarning investitsiya faolligini ta’minlash muhim ahamiyat kasb etadi: iqtisodiyotda ro‘y berayotgan tarkibiy 
o‘zgarishlar, iqtisodiy o‘sish sur’atlari, aholi turmush darajasi va korxonalar raqobatbardoshligini oshirishga 
yordam beradi. Korxonalarning investitsiya faolligini ta’minlashda esa ko‘pincha coliq imtiyozlaridan foyda-
laniladi. Shuning uchun taqdim etilayotgan soliq imtiyozlarining iqtisodiyotga ta’sirini monitoring qilish mexa-
nizmning mavjud emasligi, soliq imtiyozlarini taqdim etilishi hisobiga erishilgan natijadan kelib chiqib taqdim 
etilmasligi kabi muammolarni mavjudligi mavzuning dolzarbligini belgilab beradi.

M A V Z U G A  O I D  A D A B I Y O T L A R  T A H L I L I
Investitsion faollikni oshirishda soliq imtiyozlaridan foydalanishning nazariy va uslubiy jihatlari ko‘plab iqti-

sodchi va siyosatchi olimlarning izlanishlarida tadqiq etilgan.
Investitsiya jarayoniga soliqlarning ta’sir etish muammolari bo‘yicha ingliz iqtisodchi olimi Jon Meynard 

Keyns (1883–1946) faol tadqiqotchi hisoblangan. Uning 1930-yildagi “Pullar haqidagi traktatida” investitsiyalar 
- jamg‘armalarga teng degan tezisni nomuvofiqligini asoslab bergan. Keync nazariyasining markaziy g‘oyasi 
soliqlar iqtisodiyotni tartibga solishning yagona vositasi ekanidan va uning muvaffaqiyatli rivojlanishining tarkibiy 
qismlaridan biri ekanidan iborat bo‘lgan. Keynsning fikricha ish bilan bandlik ortishi tufayli milliy daromad, demak, 
iste’mol ortadi, ammo iste’mol daromadga nisbatan sekinroq ortadi, chunki daromad ortishi bilan jamg‘arishga 
intilish kuchayadi. Uning asosiy psixologik qonuni shundan iboratki, odamlar odatda daromadlar ortishi bilan 
iste’molni ham o‘stiradi, ammo bu o‘sish daromadlar darajasida bo‘lmaydi. Oqibatda daromadlar o‘sishi bilan 
jamg‘arish ortadi va iste’mol nisbatan kamayib boradi. Oxirida esa samarali talab kamayadi, talab shunday yo‘l 
bilan ishlab chiqarish hajmlari va bandlik darajasiga ta’sir etadi [3].

M. Zabaluyeva iqtisodiyot rivojlanishini rag‘batlantirish – soliq to‘lovchining ixtiyorida soliq to‘langandan 
keyin qoladigan mablag‘larni oshirish hisobiga erishiladi deb ilmiy asoslab bergan [4].

IQTISODIYOT MAKTAB-

Hozirgi zamonaviy 
G‘arb konsepsiyalari

Marjinal iqtisodiyot 
nazariyasiSiyosiy klassik iqtisod

A. Smit
T. Maltus
D. Rikkardo
K. Marks
D. Yum
D. Roderdeyl

Heoklassik Keyns 
Neokeyns

I. Fisher
A. Pigu
E. Byom-Baverk
A. Marshall

J. Keyns
J. Gelbreyt
E. Xansen
F. Perru
E. Domir
R. Xarrod

D. Xiks
R. Gudvin
D. Iorgenson
Y. Tinbergen
Y. Pollak
M. Miller
E. Xagen
L. Ioxansen

1-rasm: Investitsiya nazariyasi rivojiga sezilarli hissa qo‘shgan iqtisodiy maktab vakillari [5]

“Invectitsion faollik” tushunchasining mohiyatini o‘zining qisqa ta’riflari bilan izohlagan olimlar [6, 7, 8, 9, 10]:
I. V. Grishina - Asosiy kapitalga investitsiyalarni jalb etish hajmlari va sur’atlarini tasniflovchi investitsion 

faoliyatni rivoji va muntazamligi
A. A. Deyeva - Real iqtisodiy sharoitlarda tadbirkorlar tomonidan pul mablag‘larini investitsiya qilishga 

tayërligi;
Y. A. Kazakevich - o‘z moliyaviy imkoniyatlari va tashqi moliyaviy resurslarni jalb etish imkoniyatlari majmui;
N. I. Klimova - Iqtisodiy tizimning investitsion imkoniyatlari resurslari va amalga oshirilishini hisobga 

oladigan investitsiya qilish jaraënlari muntazamligining darajasi;
S. Y. Suxinova - Investitsion jozibadorlikni amalga oshirish natijasi deb izohlashgan.
Sh. Toshmatov Davlat tomonidan foydani yuqori soliqqa tortish natijasida xo‘jalik subyektlarining inves-

titsion va tadbirkorlik faoliyatlari sekinlashuviga olib keladi. Korxonalar foydasini soliqqa tortishda faqat fiskal 
uslublar bilangina emas, balki xususiy tadbirkorlik va investitsiya faoliyatlarini ham rag‘batlantirish zarur deya 
ta’kidlagan. Shuningdek, Sh. Toshmatov korxona va tashkilotlar foydasining o‘sishi respublikamizda soliq yuki 
va foyda solig‘i stavkalari o‘zgarishlariga teskari bog‘langanligini ilmiy asoslab bergan [11].

T A D Q I Q O T  M E T O D O L O G I YA S I
Maqolada ilmiy mushohada, absrakt-mantiqiy fikrlash, tizimlashtirish va tasniflash qiyosiy tahlil, ilmiy 

abstraksiyalash induksiya va deduksiya baholash usullaridan foydalanildi.

T A H L I L  V A  N A T I J A L A R
Korxonalarning investitsiya faolligini ta’minlashda soliq tizimining asosan ikki muhim instrumenti stavkalar 

va imtiyozlardan ko‘proq foydalaniladi. Hozirgi kunda stavkalarni pasaytirish tarzidagi instrumentidan yetarlicha 
foydalanildi. Misol uchun 2019-yilda foyda solig‘i stavkasi 14 foizdan 12 foizga va tijorat banklariga 22 foizdan 
20 foizga pasaytirildi, shuningdek, mobil aloqa xizmati ko‘rsatayotgan yuridik shaxslarga rentabellik darajasidan 
kelib chiqib hisoblanadigan qo‘shimcha foyda solig‘i bekor qilingan holda 14 foizdan 20 foizga oshirildi. Ikkinchi 
instrumenti bu imtiyoz hisoblanadi. Iqtisodiëtning alohida tarmoqlari va ishlab chiqarish turlariga soliq imtiyozlari 
berish yo‘li bilan rivojlantirishni rag‘batlantirishdir.

Soliq imtiyozlari 3 turga bo‘linadi va ular quyidagicha ta’riflanadi:

● soliqdan butunlay ozod etish (bunda alohida yuridik va jismoniy shaxslar, ularning daromadlari, 
mol-mulklari, yer maydonlari va boshqa soliqqa tortiladigan obyektlari soliq to‘lashdan butunlay ozod 
qilinadi);

● soliqdan vaqtincha yoki qisman ozod etish (bunda alohida faoliyat turlarini amalga oshirib, daromad 
oladigan shaxslar, ularning daromadlari yoki boshqa soliqqa tortiladigan obyektlari vaqtincha yoki 
qisman soliq to‘lashdan ozod etiladi);

● soliq bazasini kamaytirish tarzida berilgan (bunda ayrim yuridik va jismoniy shaxslarning soliqqa torti-
ladigan daromadi ma’lum bir maqsadlarga, masalan, yangi ishlab chiqarish uskunani xarid qilishga yoki 
ta’lim olish uchun kontrakt to‘lovini qoplashga yo‘naltirilgan mablag‘lar qismida kamaytiriladi) [12].

Soliq imtiyozlarini berish orqali qo‘yidagilarga:

● davlatni iqtisodiy rivojlanishini ta’minlash;

● yangi ishchi o‘rinlarini tashkil etish;

● ishlab chiqarishni kengaytirish uchun kapital qo‘yilmalarni amalga oshirish;

● xorijiy investitsiyalarni keng ko‘lamda jalb qilish;

● ishlab chiqarishni sifat jihatidan rivojlantirish;

● korxonalarning investitsion salohiyatini oshirish;

● xususiy mulkchilikni tartibga solish;

● raqobat muhitini shakllantirishga erishish mumkin.

Imtiyoz berish orqali budjetga jalb etilishi lozim bo‘lgan moliyaviy resurslar budjetga jalb etilmasdan soliq 
to‘lovchilarning o‘zlariga maqsadli ravishda qoldiriladi. Buning afzallik tomoni shundaki, soliq to‘lovlarini bud-
jetga olish va uni yana qayta taqsimlash ishlarini osonlashtiradi. Natijada xo‘jalik yurituvchi subyektlarda imti-
yozlardan unumli va samarali foydalanish mas’uliyatini oshirib, xo‘jalik yurituvchi subyektlarning investitsion 
faolligi oshishiga sabab bo‘ladi.

Buyuk Britaniyada imtiyozlar samaradorligini baholashni Iqtisodiyot va moliya vazirligi (HM Treasury), 
Foyda va bojxona xizmati (Her Majesty's Revenue and Customs, HMRC) va Soliq tizimini soddalashtirish bosh-
qarmasi (Office of Tax Simplification, OTS) tomonidan amalga oshiriladi. Mazkur imtiyozlar samaradorligini 
baholash metodologiya asosida amalga oshirilib, natijalar asosida hisobot tuziladi. Hisobot G‘aznaga yuboriladi 
hamda kelgusi yil uchun budjetni rejalashtirishda hisobga olinadi [13].

Imtiyozlar samaradorligini baholashda quyidagi mezonlardan foydalaniladi:

● imtiyoz zaruratining siyosiy asosi va oqibatlari;

● amaldagi imtiyozni o‘zgartirish yoki bekor qilishning ehtimoliy oqibatlari;

● soliq to‘lovchilarning xabardorlik darajasi va ishtiroki;

● imtiyoz olish bilan bog‘liq chiqimlar va ma’muriy xarajatlar;

● mavjud imtiyozlarning soliq to‘lovchining xatti-harakatiga ta’siri.

Buyuk Britaniyada rasmiy manbalarda chop etiladigan soliq imtiyozlarini baholash hisobotlarini yuritish 
amaliyoti muvaffaqiyatli qo‘llanilmoqda. Xususan 108 ta soliq imtiyozlari, ularning qo‘llash samaradorligi baho-
lash natijalari bilan soliq imtiyozlari reyestrida e’lon qilib boriladi. Shunday ekan soliq imtiyozlaridan samarali 
foydalanish yo‘llarini izlab topish, ularni kerakli o‘rinlarda, zarur holatlarda qo‘llash hozirgi davr soliq ma’mur-
chiligining oldida turgan vazifalardan biri hisoblanadi. Xo‘jalik yurituvchi subyektlarga berilgan imtiyozlar, shub-
hasiz budjet daromadlari uchun to‘g‘ridan to‘g‘ri yo‘qotishdir.

X U L O S A  V A  T A K L I F L A R
Imtiyoz va preferensiyalarni davlat aniq talab va shartlarda, ulardan foydalanuvchilar tomonidan erishilishi 

lozim bo‘lgan maqsadli ko‘rsatkichlarni aniq belgilab keyin taqdim etilishini nazoratga olishi natijasida xo‘jalik 
yurituvchi subyektlarda imtiyozlardan unumli va samarali foydalanish mas’uliyatini oshirib, korxonalar inves-
titsion faolligiga ta’sirini oshiradi. Iqtisodiy islohotlar davrida soliq tizimini takomillashtirib borishda, imtiyoz va 
preferensiyalarni taqdim etishda xorij mamlakatlardagi soliq turlari, soliq stavkalarining qo‘llanish mexanizmidan 
foydalanish hamda soliqlarni to‘liq va o‘z vaqtida kelib tushishini nazorat qilish tajribalarini o‘rganish maqsadga 
muvofiq bo‘ladi.

Mavzuga doir amalga oshirilgan tadqiqotlar va ilg‘or xorij tajribasiga tayangan holda quyidagi xulosalar 
shakllantirildi:

● imtiyoz va preferensiyalarni taqdim etishda davlatning talablari va shartlari, ulardan foydalanuvchilar 
tomonidan erishilishi lozim bo‘lgan maqsadli ko‘rsatkichlarni aniq belgilash mexanizmini joriy etish;

● imtiyoz va preferensiyalarning tushunchasini, turlari va shakllarini to‘liq ifodalaydigan ta’rifni qonun 
hujjatlarida nazarda tutish;

● davlat tomonidan imtiyoz va preferensiyalar taqdim etiladigan sohalar va tarmoqlar doirasini aniq belgi-
lash;

● imtiyozlar va preferensiyalarni qo‘llash samaradorligini monitoring qilish va baholash, samarasiz foy-
dalanilgan imtiyoz summalarini budjetga majburiy qaytarish tizimini joriy etish hamda mazkur vazifani 
amalga oshiruvchi vakolatli organni belgilash.

Ishlab chiqilgan ilmiy taklif va amaliy tavsiyalar amalda qo‘llanilishi kelajakda korxonalarning investitsion 
faolligini oshirishda, ishlab chiqarishni yanada kengaytirishda, imtiyozlar hisobiga korxonalar ixtiërida qoladigan 
mablag‘lar maqsadli yo‘naltirilishida va soliq tushumlarini oshishida sezilarli natijalarga erishiladi.

